
KAveri Bhujangastotram

કાવેરીભુજઙ્ગસ્તોત્રમ્

કથં સહ્યજન્યે સુરામે સજન્યે
પ્રસન્ને વદાન્યાઃ ભવેયુર્વદાન્યે ।

સપાપસ્ય મન્યે ગતિમમ્બ માન્યે
કવેરસ્ય ધન્યે કવેરસ્ય કન્યે॥ ૧॥

કૃપામ્બોધિસઙ્ગે  કૃપાર્દ્રાન્તરઙ્ગે
જલાક્રાન્તરઙ્ગે  જવોદ્યોતરઙ્ગે  ।

નભશ્ચુમ્બિવન્યેભસમ્પદ્વિમાન્યે
નમસ્તે વદાન્યે કવેરસ્ય કન્યે॥ ૨॥

સમા તે ન લોકે નદી હ્યત્ર લોકે
હતાશેષશોકે લસત્તટ્યશોકે ।

પિબન્તોઽમ્બુ તે કે રમન્તે ન નાકે
નમસ્તે વદાન્યે કવેરસ્ય કન્યે॥ ૩॥

મહાપાપિલોકાનપિ સ્નાનમાત્રાન્
મહાપુણ્યકૃદ્ભિર્મહત્કૃત્યસદ્ભિઃ ।

કરોષ્યમ્બ સર્વાન્સુરાણાં સમાનાન્
નમસ્તે વદાન્યે કવેરસ્ય કન્યે॥ ૪॥

અવિદ્યાન્તકર્ત્રી વિશુદ્ધપ્રદાત્રી
સસ્યસ્યવૃદ્ધિં  તથાઽઽચારશીલમ્ ।

દદાસ્યમ્બ મુક્તિં  વિધૂય પ્રસકિત્મ્
નમસ્તે વદાન્યે કવેરસ્ય કન્યે॥ ૫॥

॥ ઇતિ કાવેરીભુજઙ્ગસ્તોત્રં  સમ્પૂર્ણમ્॥

This is not the complete stotra but is as given in the Kaverirahasya.

